
Garai bateko ehunezko poltsak izan daitezke plastikozkoen ordezkoak edo teknologia berriekin sortutako poltsa biodegradagarriak, betiere horien kontsumoa murriztu behar dela kontuan hartuta. 

Ordezko asko, baina miraririk ez 

Jon Rejado - Gasteiz 

Egunero erabili ohi diren plastikozko poltsen ordezkoa bilatzea ez da zaila gaur egun. Duela gutxira arte erabili ohi ziren ehunezko poltsekin hasi eta teknologia berrietakoekin segi aukera zabala dago gaur egun, batzuk garestiagoak izan arren. Plastikozko poltsei erosketen garraioaz gain ematen zaion erabileraren araberako poltsak daude. Dena den, poltsak orain arte bezainbeste kontsumitzen segituz gero, plastikozkoak beste arazo sor ditzakete aukera gehienek. 

1. Biodegradagarriak 

Pataten fekularekin edo artoaren almidoiarekin egindako poltsak dira, eta plastikozkoen ezaugarriak ditu indarrari dagokionez. Plastikoa sortzen duten enpresek egin ditzakete, makinak egokituz gero. Poltsa horren ezaugarriak oso egokiak dira hondakin organikoa botatzeko, zabortegietan desegingo litzatekeelako. Hamar egunetan desegiten hasten dira, eta, sei hilabetera, konpost bihurtzen dira. Ordea, barruan biodegrada daitezkeen gaiak izan behar ditu hori gerta dadin. Liburu bat bertan gordez gero poltsa ez da desegingo, alegia. 

Dagoeneko merkatuan daude, baina horien erabilera oso mugatua da oraindik, plastikozkoak baino hiru aldiz garestiagoak direlako. Gainontzeko plastikoekin bilduz gero, kutsatu egin ditzake, eta ezin izango lirateke behar bezala birziklatu. Poltsa horiek egiteko lehengaia mugatua da, eta, biopoltsak era masiboan eginez gero, nazioarteko merkatuan eragingo luke. Mota horietako poltsak egiten dituzten enpresek laborantza eremu propioak dituzte. 

2. Degradagarriak 

Denbora epe zehatz batean degradatzen diren plastikozko poltsak sortu dituzte hainbat enpresak, teknologia berriak baliatuta. Ohiko plastikozko poltsei gehigarri berezia botaz gero, poltsa noiz desegingo den zehaztu dezakete. 

Kanada, Erresuma Batua eta beste herrialdeetako enpresek hainbat gehigarri sortu dituzte, eta ohiko plastikoa biodegradagarri egiten duela baieztatu dute. Oxobiodegradagarri edo oxibiodegradable deitzen diote poltsa horri. Poltsa degradatzen denean, ura, biomasa eta karbono dioxido apur bat sortzen duela diote. Alderdi ekologistek poltsa horiek kritikatu dituzte. Izan ere, degradazio prozesuan daudenean plastikoa zati txikietan desegiten da. Plastiko zati horiek, mikroskopikoak, elikagai katean sar daitezkeela diote. 

3. Plastiko lodikoak 

Espainiako Plastikoaren Enpresarien Konfederazioak plastikozko poltsa sendoagoen eta handiagoen aldeko apustua egin du Espainiako Gobernuarekin izan dituen bileretan. Poltsa horiek erabilera asko izan ditzakete, eta, hondatzean, birziklatzera bota daitezke. Lodiagoak direnez, haizeak ez ditu horren erraz eramango. Erabilera bakarreko plastikozko poltsen inguruan dauden zalantza berberak sor ditzakete, ordea. 

4. Paperezkoak 

Gai zehatzak garraiatzeko egokia izan daiteke. Birzikla daiteke, baina birziklatzean ere ur eta energia asko kontsumitzen du. Plastikozko poltsak egiteko baino energia eta ur gehiago behar dute paperezko poltsek. Eta ez dira iragazgaitzak. 

5. Betiko aukerak 

Urtetan Euskal Herriko azoketan ikusi diren edukiontziak erosketa egitera joateko baliogarriak dira, plastikozko poltsarik ez erabiltzeko. Saskia, ehunezko poltsa, kapazua edo gurditxoa eramanez gero, ez da plastikozko poltsarik erabili behar. Zaborra biltzeko ez dute balio, ordea. 

